He rauemi aromatawai ā-roto Tikanga ā-Iwi 1.1A v1 mō te Paerewa Paetae 91726
TĀ TE AKONGA WHĀRANGI

He Rauemi Aromatawai ā-roto – KUA MŌNEHU
Paerewa Paetae Tikanga ā-Iwi 91726 : Te whakaatu māramatanga ki tā te Māori pāhekoheko ki te ao tūroa
Te Kaupapa Ako: Tikanga ā-Iwi 1.1A v1
Te Ingoa o te Rauemi: Kainga te Tahua a Rongo
Whiwhinga: 4
He Aratohu mā te Akonga
Te Horopaki 
E tangi ana te pīpīwharauroa, ko te tohu o Mahuru

Kua tatū anō te wā e anga ai te titiro ki te māra kūmara. Ko tāu nā mahi, he whakaatu i tō mārama ki ngā tikanga whakatupu kūmara, he whakamārama hoki i te hira o te kūmara i roto i te ao Māori. Me kohi e koe ngā kōrero nō roto i te ao Māori e hāngai pū ana.

Mā tō kaiako e tohu ētahi rauemi me ētahi puna kōrero hei toronga atu māu, otirā, māu anō hoki ētahi kōrero e rapu, e whakahiato.

Waihoki, māu e tohu ka pēwhea nei te hua o āu mahi, arā, ka takoto hei pūrongo, hei whitiata, hei whakaaturanga rorohiko rānei me ōna whakaahua, ōna mahere hoki.

Ka aromatawaingia koe i runga anō i tō kaha ki te whakaatu i tō mārama ki ngā mātāpono/iho matua o te ao Māori e pā ana ki tēnei mea te kūmara, me tō āhei ki te tiki atu i ngā kōrero nō te ao Māori hei kīnaki/taunaki, otirā, me tō āhei ki te whakamārama i te hira o te kūmara i roto i te ao Māori.

Hei mahi

Tautohungia ētahi o ngā tikanga mō te whakatupu kūmara, ka whakamārama ai. Māu tonu e rapa ngā kōrero, mā te uiui, mā te rangahau, mā te mātai rānei i te awe kāpara e mahi ana i tāna mahi.

Tēnā whakaarohia:

· ngā karakia me ngā atua/kaitiaki o te kūmara

· te whakaū i te mauri o te māra kūmara

· ngā āhuatanga o te tapu me te noa e pā ana ki te māra kūmara

· te maramataka

· ngā tohu o te ao tūroa pērā i ngā manu, ngā whetū, te aha atu rānei

· ngā whenua papai mō te kūmara

· ngā ohu mahi

· te wā huamata, te māra tautāne

· ngā rawa e whakamahia ana 

· ngā whakataukī/whakatauākī
Kīnakihia/taunakihia āu nā kōrero ki ngā kōrero tuku iho, ki ngā mahere whenua, tae atu rā ki ngā kōnekeneke i roto i te ao hurihuri nei e kite nā koe.
Taunakitanga: Tikanga ā-Iwi 91726 Kainga te tahua a Rongo
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	Ka kitea te mārama o te ākonga ki ngā tikanga whakatupu kūmara o te ao Māori, pērā i te karakia me ngā atua/kaitiaki/mauri o te kūmara, te hunga e tika ana mō ngā mahi, me ngā wā o aua mahi, ngā tohu o te maramataka me ngā whetū, te aha, te aha.
Ka whakaahua te ākonga i ētahi iho matua nō reira mai ngā tikanga mō te whakatupu kūmara, arā, ko te mauri me te mana Atua o Rongo, ko te tapu o te kūmara.
Ka tautohu te ākonga i ētahi take i hira ai te kūmara i roto i te ao Māori, arā, ko te ahi kā, ko te manaaki i te tangata, tae rawa ki te whakaū i te mana o te iwi/hapū i te kaha ki te manaaki, ko te whakapapa me ngā kōrero tuku iho, ko te aha, ko te aha.
Ka mārama pai tana pūrongo/whakapuaki.


	Ka kitea te tino mārama o te ākonga ki ngā tikanga whakatupu kūmara o te ao Māori, arā, e āta whakamāmarahia ana e ia ngā tino taipitopito pērā i tana whakaahua i ngā atua, i ngā ingoa wāhi, i ngā waka i roto i ngā karakia me ngā waiata.
Ka whakaahua te ākonga i ētahi iho matua nō reira mai ngā tikanga mō te whakatupu kūmara, arā, ko te mauri me te mana atua o Rongo, ko te tapu o te kūmara.
Ka tautohu te ākonga i ētahi take i hira ai te kūmara i roto i te ao Māori, arā, ko te ahi kā, ko te manaaki i te tangata, tae rawa ki te whakaū i te mana o te iwi/hapū i te kaha ki te manaaki, ko te whakapapa me ngā kōrero tuku iho, ko te aha, ko te aha.
Ka mutu, ka tīkina atu e ia ngā mahere whenua, ngā whakaahua rānei i ngā māra kūmara o mua, o nāianei hoki hei tohu mō te ahi kā o te iwi, ka tātai rānei i te whakapapa o te kūmara o mua, o nāianei hoki hei tohu mō te ahi kā o te iwi, ka tātai rānei i te whakapapa o te kūmara i tapu ai tēnei o ngā hua o Rongo.
Ka whakararata te ākonga i te hunga pānui/whakarongo i tana pūrongo/whakapuaki.
	Ka kitea te mārama kehokeho o te ākonga ki ngā tikanga whakatupu kūmara o te ao Māori, arā, ka whakapae he aha koia ngā tikanga kua huri, kua ngaro rānei i roto i te wā i runga i tana wetewete, tana whakataurite i tāna i kite ai, i pānui ai, i rongo ai. Ka wherawhera whakaaro ia mō ētahi tikanga hou mō te ao hurihuri nei.
Ka whakaahua te ākonga i ētahi iho matua nō reira mai ngā tikanga mō te whakatupu kūmara, arā, ko te mauri me te mana atua o Rongo, ko te tapu o te kūmara.
Ka tautohu te ākonga i ētahi take i hira ai te kūmara i roto i te ao Māori, arā, ko te ahi kā, ko te manaaki i te tangata tae rawa ki te whakaū i te mana o te iwi/hapū i te kaha ki te manaaki, ko te whakapapa me ngā kōrero tuku iho, ko ngā tauira mō ngā mahi tauhokohoko a te iwi/hapū, ko te aha, ko te aha. Ka mutu, ka tīkina atu e ia ngā mahere whenua, ngā whakaahua rānei i ngā māra kūmara o mua, o nāianei hoki hei tohu mō te ahi kā o te iwi, ka tātai rānei i te whakapapa o te kūmara i tapu ai tēnei o ngā hua o Rongo.
He whakaohooho, he whakahihiri tana pūrongo/whakapuaki.

